ԱՄՓՈՓԱԹԵՐԹ
«Գույքը հարկադիր կարգով որպես պետական սեփականություն վերցնելու, պահպանելու և տնօրինելու կարգը սահմանելու մասին» Հայաստանի Հանրապետության կառավարության որոշման նախագծի

	1. ՀՀ ֆինանսների նախարարություն
	12.10.2023թ.

	
	N01/11-1/19741-2023

	ՀՀ ֆինանսների նախարարությունն ուսումնասիրել է «Գույքը հարկադիր կարգով որպես պետական սեփականություն վերցնելու, պահպանելու և տնօրինելու կարգը սահմանելու մասին» ՀՀ կառավարության որոշման նախագիծը (այսուհետ՝ Նախագիծ) և հայտնում է հետևյալը. 
1. Նախագծի 1-ին կետով սահմանվող հավելվածի (այսուհետ՝ Հավելված) 6-րդ կետով առաջարկվում է սահմանել, որ գույքի բռնագրավում նախատեսող հարկային իրավախախտում հայտնաբերելու դեպքում հարկային հսկողություն իրականացնող պաշտոնատար անձի կողմից բռնագրավման ենթակա գույքը հարկ վճարողին ի պահ հանձնելու մասին արձանագրությունը կազմելուց հետո հարկային մարմինն անհապաղ ձեռնարկում է ՀՀ հարկային օրենսգրքով սահմանված՝ հարկային պարտավորությունների կատարումն ապահովող՝ գույքի արգելանքի ապահովման միջոցը, բացառությամբ այն գույքի, որի վրա օրենքով բռնագանձում չի կարող տարածվել կամ որի պահպանման ժամկետն արգելանք դնելու պահին պակաս է երեք ամսից:
Վերոգրյալի կապակցությամբ, հայտնում ենք, որ ՀՀ պետական եկամուտների կոմիտեի կողմից մշակվել է Հայաստանի Հանրապետության հարկային օրենսգրքում փոփոխություններ և լրացումներ կատարելու մասին, «Դատական ակտերի հարկադիր կատարման մասին» օրենքում լրացումներ կատարելու մասին» և «Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքում փոփոխություններ կատարելու մասին» ՀՀ օրենքների նախագծերի փաթեթ, որով առաջարկվում է նաև վերանայել ՀՀ հարկային օրենսգրքով սահմանված՝ գույքի (դրամարկղում առկա կանխիկ դրամական միջոցներ, արգելանքի ենթակա այլ գույք) արգելանք կիրառելու ընթացակարգերը: Ընդ որում, փաթեթը արդեն իսկ քննարկվել է ս.թ. սեպտեմբերի 4-ին կայացած պետաիրավական նախարարական կոմիտեի նիստում և հավանության է արժանացել: 
Այս առումով, առաջարկում ենք Նախագծով սահմանվող կարգավորումները համապատասխանեցնել վերոնշյալ փաթեթով նախատեսվող կարգավորումներին: 
	Ընդունվել է ի գիտություն

Միաժամանակ, նշված կետը ամբողջությամբ վերաշարադրվել է

	1. Հավելվածի 11-րդ կետով նախատեսվում է, որ հարկային մարմինը պատասխանատու պահպանության վերցրած գույքը կարող է ի պահ հանձնել գույքի պահատվության գործունեություն իրականացնող մասնագիտացված կազմակերպությանը` պահատվության պայմանագրի հիման վրա: Միաժամանակ հավելվածի 12-րդ  կետով նշված է, որ հարկադիր կարգով որպես պետական սեփականություն վերցված գույքի պահպանման հետ կապված ծախսերը գույքը պետական սեփականություն համարվելու օրվան հաջորդող օրվանից կրում է պետությունը՝ ի դեմս հարկային մարմնի:
Այդ կապակցությամբ՝ հաշվի առնելով, որ Նախագիծն ուժի մեջ է մտնում 01.01.2024թ.-ից և նկատի ունենալով, որ 2024-2026 ՄԺԾԾ-ով և ՀՀ կառավարության 28.09.2023թ. նիստում հավանության արժանացած ՀՀ 2024թ. պետական բյուջեի նախագծով վերոնշյալ նպատակներով գումարներ նախատեսված չեն, ուստի Նախագծի ընդունումը կհանգեցնի ՀՀ պետական բյուջեից լրացուցիչ միջոցների հատկացման անհրաժեշտության, որի վերաբերյալ բացակայում են համապատասխան ֆինանսական գնահատականները:
	Ընդունվել է ի գիտություն

	1. Հավելվածի 17-րդ, 20-րդ և 21-րդ կետերով ՀՀ ֆինանսների նախարարությանը վերապահվում են գույքի հաշվառման գործառույթներ:
Այս կապակցությամբ հայտնում ենք, որ վերոնշյալ գործառույթների իրականացումն անհրաժեշտ է վերապահել պետական կառավարման համակարգի լիազոր մարմնին՝ ՀՀ տարածքային կառավարման և ենթակառուցվածքների նախարարությանը, ի դեմս՝ Պետական գույքի կառավարման կոմիտեի:
	Ընդունվել է ի գիտություն

Միաժամանակ, նշված կետը ամբողջությամբ վերաշարադրվել է

	2. ՀՀ էկոնոմիկայի նախարարություն
	05․10․2023թ․

	
	N 01/18541-2023

	Ի պատասխան Ձեր՝ 2023 թվականի սեպտեմբերի 14-ի թիվ 01/3-4/55710-2023 գրության` քննության առնելով «Գույքը հարկադիր կարգով որպես պետական սեփականություն վերցնելու, պահպանելու և տնօրինելու կարգը սահմանելու մասին» Կառավարության որոշման նախագիծը՝ հայտնում ենք հետևյալը․
Նախագծի հավելվածի 2-րդ և 3-րդ կետերով սահմանվում են հարկային իրավախախտման առարկա հանդիսացող գույքի բռնագրավման դեպքերը։ Հարկ է նկատել, որ հարկային իրավախախտման առարկա հանդիսացող գույքի բռնագրավման դեպքերը ամրագրված են նաև Հարկային օրենսգրքի «Հարկային իրավախախտման առարկա հանդիսացող գույքը» վերտառությամբ 413-րդ հոդվածով։ Ընդ որում, նշյալ հոդվածի բովանդակությունը ամրագրված է իմպերատիվ տեսքով, ինչը նշանակում է, որ նշյալ հոդվածում նախատեսված կանոններից տարբերվող այլ կանոններ կիրառելու հնարավորություն օրենքով նախատեսված չէ։ Պետք է նշել սակայն, որ Նախագծի հավելվածի 3-րդ կետով ապրանքների իրացման դեպք է դիտարկվում նաև ապրանքի առուվաճառքի պայմանագիր կնքելու հրապարակային առաջարկ կատարելը (հրապարակային օֆերտա), ինչպիսի կանոն նախատեսված չէ Հարկային օրենսգրքի 413-րդ հոդվածով, որում շարադրված են հարկային իրավախախտման առարկա հանդիսացող գույքի բռնագրավման դեպքերը, հետևապես, Նախագծի հավելվածի 3-րդ կետով ամրագրված կանոնը ունի լրացուցիչ հիմնավորման կարիք։
Բացի այդ, Նախագծի հավելվածի 18-րդ կետի 1-ին ենթակետի համաձայն՝ գույքի տնօրինման եղանակներն են՝ գույքը իրացնելը և իրացման եղանակը որոշելը, մինչդեռ հավելվածի 19-րդ կետով նախատեսված է գույքի իրացման մեկ եղանակ՝ աճուրդային կարգով, հետևապես նշյալ դրույթի տարաբնույթ ընկալումից խուսափելու նպատակով գտնում ենք, որ հիշատակված նորմը ունի լրացուցիչ խմբագրման կարիք։
Միաժամանակ պետք է նշել, որ Կառավարության 2010 թվականի փետրվարի 18-ի N 146-Ն որոշմամբ արդեն իսկ հաստատված են հօգուտ պետության բռնագրավված գույքի հաշվառման և ոչնչացման կարգերը, հետևապես, նույնաբովանդակ իրավահարաբերությունները երկու տարբեր իրավական ակտերով կարգավորելու հանգամանքը խնդրահարույց է իրավական որոշակիության տեսանկյունից։
	Ընդունվել է ի գիտություն

Միաժամանակ, նշված կետը ամբողջությամբ վերաշարադրվել է։ 
Ինչ վերաբերում է ՀՀ կառավարության 18.02.2010թ. N146-Ն որոշմամբ հաստատված՝ հօգուտ պետության բռնագրավված գույքի հաշվառման և ոչնչացման կարգին, գտնում ենք, որ նշված կարգով և նախագծով ներկայացված կարգով կարգավորվող հարաբերությունների շրջանակները այնուամենայնիվ տարբերվում են միմյանցից, հետևաբար՝  ներկայացված նախագծով առաջարկվող կարգավորումների ընդունումը համարում ենք անհրաժեշտ։

	3. ՀՀ արդարադատության նախարարություն
	14․10․2023թ․

	
	N /27.3/40950-2023

	Ի պատասխան Ձեր՝ 2023 թվականի սեպտեմբերի 14-ի թիվ 01/3-4/55710-2023 գրության՝ հայտնում ենք, որ ՀՀ կառավարության 2021 թվականի փետրվարի 25-ի N 252-Լ որոշման հավելվածի (այսուհետ՝ հավելված) 15-րդ կետի համաձայն՝ նախագծերը նախապես կարծիքի են ուղարկվում շահագրգիռ մարմիններին նախագիծը ներկայացնողի կողմից: (…): 
Հավելվածի 17-րդ կետի համաձայն՝ եթե նախագիծը «Նորմատիվ իրավական ակտերի մասին» Հայաստանի Հանրապետության օրենքի համաձայն ենթակա է պետական-իրավական փորձաքննության, ապա այլ մարմինների կարծիքներն ամփոփելուց հետո նախագծի վերջնական տարբերակը ուղարկվում է արդարադատության նախարարություն, որը պետական-իրավական փորձաքննության եզրակացություն է տալիս այդ օրենքով սահմանված ժամկետներում: 
Վերոնշյալ դրույթները հաշվի առնելով, և նկատի ունենալով, որ «Գույքը հարկադիր կարգով որպես պետական սեփականություն վերցնելու, պահպանելու և տնօրինելու կարգը սահմանելու մասին» ՀՀ կառավարության որոշման նախագծով (այսուհետ՝ Նախագիծ) ՀՀ արդարադատության նախարարությունը շահագրգիռ մարմին չի հանդիսանում՝ հայտնում ենք, որ Նախագծի վերաբերյալ կարծիք չի տրամադրվում: 
Միաժամանակ հայտնում ենք, որ Նախագծի վերաբերյալ պետական փորձագիտական եզրակացություն կտրամադրվի շահագրգիռ մարմինների կարծիքներն ամփոփելուց հետո՝ Նախագծի վերջնական տարբերակը ներկայացվելու դեպքում:
	Ընդունվել է ի գիտություն

	4. ՀՀ արդարադատության նախարարություն

	«Գույքը հարկադիր կարգով որպես պետական սեփականություն վերցնելու, պահպանելու և տնօրինելու կարգը սահմանելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
1. Նախագծի հավելվածի 5-րդ և 6-րդ կետերում առկա նույն հավելվածի 5-րդ կետին կատարվող հղումները անհրաժեշտ է վերանայել, քանի որ արձանագրության մասին կարգավորում առկա է միայն Նախագծի հավելվածի 4-րդ կետում, միաժամանակ անհրաժեշտ է նաև վերանայել նախագծի հավելվածի 13-16-րդ կետերում առկա հղումները:
	Ընդունվել է

	2. Նախագծի հավելվածի 7-րդ կետում սահմանվում է հետևյալը՝
«Անձը, ում նկատմամբ հարկային մարմինն ընդունել է հարկային իրավախախտման առարկա հանդիսացող գույքի բռնագրավման վերաբերյալ որոշում, կարող է բողոքարկել այդ որոշումը, այն ուժի մեջ մտնելու օրվանից երկու ամսվա ընթացքում: Նշված ժամկետում որոշումը չբողոքարկելու կամ բողոքարկման արդյունքում որոշումը ուժի մեջ թողնելու (այդ թվում՝ մասնակի) դեպքում, դրանք տեղի ունենալու օրվան հաջորդող օրվանից հարկային մարմնի որոշումը դառնում է անբողոքարկելի, իսկ գույքի նկատմամբ սեփականության իրավունքը համարվում է կամովին փոխանցված պետությանը՝ ի դեմս հարկային մարմնի: Հարկ վճարողի կողմից հարկային իրավախախտման առարկա հանդիսացող գույքի բռնագրավման վերաբերյալ հարկային մարմնի ընդունած որոշումը կամ այդ որոշումը վարչական կարգով բողոքարկելու վերաբերյալ դիմում-բողոքը մերժելու (այդ թվում մասնակի) մասին որոշումը սույն կետում նշված ժամկետներում օրենքով սահմանված դատական կարգով բողոքարկելու դեպքում՝ գույքի նկատմամբ սեփականության իրավունքը պետությանն է փոխանցվում դատարանի վճռի հիման վրա: Սույն կետում նշված ժամկետներից հետո գույքի բռնագրավման վերաբերյալ հարկային մարմնի որոշումն օրենքով սահմանված դատական կարգով բողոքարկելու դեպքում, գույքը հարկադիր կարգով պետական սեփականություն դարձնելու և դրա հետևանքով կողմերի կրած վնասները հատուցելու հետ կապված հարաբերությունները կարգավորվում են դատարանի օրինական ուժի մեջ մտած վճռի համաձայն»: 
Վերոնշյալ իրավակարգավորման կապակցությամբ՝ հարկ ենք համարում անդրադառնալ հետևյալ իրավանորմերի դրույթներին.
«Վարչարարության հիմունքների և վարչական վարույթի մասին» օրենքի 53-րդ հոդվածի 1-ին մասի համաձայն՝ վարչական ակտն արտաքին ներգործություն ունեցող այն որոշումը, կարգադրությունը, հրամանը կամ այլ անհատական իրավական ակտն է, որը վարչական մարմինն ընդունել է հանրային իրավունքի բնագավառում կոնկրետ գործի կարգավորման նպատակով, և ուղղված է անձանց համար իրավունքներ և պարտականություններ սահմանելուն, փոփոխելուն, վերացնելուն կամ ճանաչելուն:
Վերոնշյալ կարգավորումից պարզ է դառնում, որ հարկային իրավախախտման առարկա հանդիսացող գույքի բռնագրավման վերաբերյալ որոշում հանդիսանում է վարչական ակտ:
Ուստի հիմք ընդունելով այն հանգամանքը, որ «Վարչարարության հիմունքների և վարչական վարույթի մասին» օրենքով ներկայումս հստակ կարգավորված են վարչական մարմինների գործողությունները և անգործությունը բողոքարկելու, վարչական ակտի կատարման, ինչպես նաև վարչարարությամբ հասցված վնասի հատուցման հետ կապված` վարչական մարմինների և ֆիզիկական կամ իրավաբանական անձանց միջև ծագած հարաբերությունները և հաշվի առնելով այն, որ հարկային մարմնի կողմից ընդունված հարկային իրավախախտման առարկա հանդիսացող գույքի բռնագրավման վերաբերյալ որոշում հանդիսանում է վարչական ակտ՝ գտնում ենք, որ Նախագծի վերոնշյալ կարգավորումները անհրաժեշտ է հանել, քանի որ Նախագծի վերոնշյալ կետով կարգավորվող հարաբերությունները արդեն իսկ կարգավորված են «Վարչարարության հիմունքների և վարչական վարույթի մասին» օրենքով: 
Միաժամանակ հարկ է համարում նշել նաև, որ Նախագծի հավելվածի 7-րդ կետում առկա այն կարգավորումը, որի համաձայն՝ «չբողոքարկելու կամ բողոքարկման արդյունքում որոշումը ուժի մեջ թողնելու (այդ թվում՝ մասնակի) դեպքում, դրանք տեղի ունենալու օրվան հաջորդող օրվանից հարկային մարմնի որոշումը դառնում է անբողոքարկել, իսկ գույքի նկատմամբ սեփականության իրավունքը համարվում է կամովին փոխանցված պետությանը՝ ի դեմս հարկային մարմնի», հակասում է «Վարչարարության հիմունքների և վարչական վարույթի մասին» օրենքի 70-րդ հոդվածի դրույթներին, որոնց համաձայն՝ ակտը կարող է բողոքարկվել վարչական կամ դատական կարգով, ուստի անձը զրկված չէ վարչական կարգով ակտի բողոքարկման արդյունքում որոշումը ուժի մեջ թողնելու դեպքում, այդ ակտը բողոքարկել դատական կարգով իսկ  «Վարչարարության հիմունքների և վարչական վարույթի մասին» օրենքի 74-րդ հոդվածի՝ վարչական բողոք բերելը կասեցնում է բողոքարկվող վարչական ակտի կատարումը, իսկ ՀՀ վարչական դատավարության օրենսգրքի 83-րդ հոդվածի համաձայն՝ վիճարկման հայցի վարույթ ընդունելը կասեցնում է վիճարկվող վարչական ակտի կատարումը մինչև այդ գործով գործն ըստ էության լուծող դատական ակտի օրինական ուժի մեջ մտնելը:
Միաժամանակ հարկ է նկատի ունենալ, որ ՀՀ վարչական դատավարության 127-րդ հոդվածի դրույթների վերլուծությունից պարզ է դառնում նաև, որ միայն օրինական ուժի մեջ մտած վերջնական դատական ակտն է կատարման համար պարտադիր դրանց հասցեատերերի համար և դատական կարգով բողոքարկված և ուժի մեջ չմտած դատական ակտը որևէ իրավական հետևանք ունենալ չի կարող, ուստի խնդրահարույց է նաև Նախագծի վերոնշյալ կետում առկա այն կարգավորումը, որի համաձայն՝ «գույքի նկատմամբ սեփականության իրավունքը պետությանն է փոխանցվում դատարանի վճռի հիման վրա»:
	Ընդունվել է
Կետը խմբագրվել է

	3. Նախագծի հավելվածի 14-րդ կետի համաձայն՝ շուտ փչացող կամ այն գույքը, որը դժվար է պահել կամ որի պահելու ծախսերը ողջամտորեն արդարացված չեն, գույքը պետական սեփականություն համարվելու պահից կարող է իրացվել հարկային մարմնի ղեկավարի հրամանի հիման վրա, իսկ Նախագծի հավելվածի 18-րդ կետի համաձայն՝ գույքի իրացման եղանակով տնօրինման դեպքում գույքի իրացումը կազմակերպում է հարկային մարմինը՝ աճուրդային կարգով: Իրավական որոշակիության սահմանադրական սկզբունքից ելնելով՝ անհրաժեշտ է հստակեցնել և խմբագրել Նախագծի 14-րդ կետում նախատեսված կարգավորումը, քանի որ այդ կարգավորումից պարզ չի դառնում, թե հարկային մարմնի ղեկավարի հրամանի հիման վրա, ինչ ընթացակարգով է իրացվելու այդ կետում նշված գույքը:
	Ընդունվել է
Կետը խմբագրվել է

	5. ՀՀ տարածքային կառավարման և ենթակառուցվածքների նախարարություն
	20․03․2024թ․

	Հայտնում ենք Ձեզ, որ «Գույքը հարկադիր կարգով որպես պետական սեփականություն վերցնելու, պահպանելու և տնօրինելու կարգը սահմանելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ) քննարկվել է Պետական գույքի կառավարման կոմիտեի հետ համատեղ և վերջինիս վերաբերյալ հայտնում ենք հետևյալը.
Նախագծով սահմանված կարգի 17-րդ կետով նախատեսված է հաշվառել 15-րդ և 16-րդ կետերում նշված գույքը, որը համարվում է շուտ փչացող կամ որի երկարատև պահելը կարող է վտանգավոր լինել մարդու կյանքի, առողջության կամ շրջակա միջավայրի համար և ենթակա է ոչնչացման, ուստի տվյալ գույքի հաշվառումը գտնում ենք ոչ նպատակահարմար և առաջարկում ենք 17-րդ կետը խմբագրել ու քննարկման առարկա դարձնել՝ շուտ փչացող գույքը (սնունդը) իրավասու մարմնի կողմից համապատասխան ստուգում (լաբորատոր և/կամ փորձագիտական) անցնելուց հետո Հայաստանի Հանրապետությունում գործող խնամքի հաստատություններին փոխանցելու հնարավորության հարցը։
Հաշվի առնելով, որ Նախագծով նախատեսվում է հարկադիր կարգով գույք վերցնել որպես պետական սեփականություն՝ առաջարկում ենք դրա հետագա տնօրինման հարցը դիտարկել «Պետական գույքի կառավարման մասին» ՀՀ օրենքի և ոլորտը կանոնակարգող այլ իրավական ակտերի կարգավորումներով։
	Ընդունվել է ի գիտություն

Միաժամանակ, նշված կետը ամբողջությամբ վերաշարադրվել է։
Միաժամանակ, գտնում ենք, որ շուտ փչացող գույքը (սնունդը) իրավասու մարմնի կողմից համապատասխան ստուգման (լաբորատոր և/կամ փորձագիտական) ենթարկելը և դրանից հետո ՀՀ-ում գործող խնամքի հաստատություններին փոխանցելը նպատակահարմար չէ, հաշվի առնելով, որ շուտ փչացող գույքի (սննդի) պիտանիության կարճ ժամկետը։

